
Hoyringssvar til uppskot til ll um Suðuroyartunnil 
 

Føroya Arbeiðsgevarafelag takkar fyri møguleikan at ummæla uppskotið til løgtingslóg 
um suðuroyartunnilin við tilhoyrandi tunnilskervum og vegakervum. 
 

• Fegnast um langtíðarloysn, men verkætlanin ikki nóg búgvin til lógaruppskot 

Føroya Arbeiðsgevarafelag fegnast um, at politiska skipanin tekur stig til at fyrireika eina 
langtíðarloysn, sum kann betra munandi um viðurskiftini fyri flutning millum Suðuroynna 
og meginøkið, tí verandi skipan er ikki nøktandi. Eitt nú eru umstøðurnar fyri vinnuligan 
flutning millum Suðuroynna og meginøkið ikki nøktandi. Í hesum sambandi er tað 
umráðandi, at ein langtíðarloysnin ikki verður ein koddi, sum ger, at betringar ikki eisini 
verða gjørdar á verandi flutningsskipan. 
 
Tó heldur Føroya Arbeiðsgevarafelag, at lógaruppskotið ikki er búgvið at leggja fyri 
Løgtingið í verandi líki. 
 
Búskaparráðið skipaði dagin fyri, at politiska semjan varð undirskrivað, fyri tiltaki við Bent 
Flyvbjerg, leiðandi serfrøðing í stýring av stórum verkætlanum (megaprosjekt). 
Boðskapurin var í stuttum, at tað sum eyðkendi væleydnaðar stórar verkætlanir var, at 
nóg mikið av tíð og orku varð til at kanna og fyrireika verkætlanina. Hetta so ymiskar 
loysnir at røkka endamálinum vórðu viðgjørdar væl og virðiliga, áðrenn ein loysn varð vald 
fram um aðra, og áðrenn farið varð undir arbeiðið. Tá so ein loysn er vald, og gjølligar 
fyrireikingarnar eru lidnar, skal arbeiðið fremjast so skjótt sum gjørligt. ”Think slow, act 
fast” økir sambært Flyvbjerg um sannlíkindini fyri, at ein størri verkætlan eydnast væl. 
 
Sannlíkindini fyri at eydnast eru frammanundan vánalig. Einans 0,5-1,0% av 
megaprosjektum verða gjørd til tíðina, til metta kostnaðin og við ásettu góðskuni, í mun til 
tað sum varð mett, tá avgerðin um at fara undir verkætlanina varð tikin. 
 
Tí tykist tað ikki skilagott at taka avgerð um hesa verkætlan uttan nakað politiskt og 
samfelagsligt kjak um tað búskaparliga er ráðiligt at fara undir ætlanina, alternativar 
loysnir, eitt nú um hvør linjuføring er tann besta, og hvussu vit fáa sum mest av 

samfelagsgagni burturúr íløguni. Eisini eigur forkanningarnar og grundarlagið fyri 
kostnaðarmetingini at verða løgd opið fram, og nóg nógv orka løgd í at meta um og 
góðskutryggja hesa. Møguliga er kostnaðarmetingin góðskutryggjað, men tað ber so til at 
staðfesta, at Landsverk og P/F Suðuroyartunnilin ikki eru samd um kostnaðarmetingina 
fyri verkætlanina. Har eru 0,6-1 milliard á muni. 
 

• Fleiri viðurskifti eiga at vera kannaði og lýst, áðrenn lógaruppskotið verður lagt fyri 

Løgtingið. 

 

- Politiskar metingar av alternativum loysnum 

Við uppskotinum og politisku semjuni, sum er gjørd, er linjuføringin av sjálvum tunlinum 
løgd føst. Hon skal vera millum Djúpadal við Skarvanes til Sandvíkar. Sum skilst hava 
hvørki politiska skipanin ella onnur, herundir lokalir mynduleikar og umhvørvis- og 
náttúrufriðingarmynduleikar, mett nærri um alternativar linjuføringar, tí tilmælið frá 
tunnilsfelagnum hevur verið tann linjuføringin, sum er grundarlag undir lógaruppskotinum. 
Sum skilst er hetta tilmælið fyrst og fremst grundað á eitt ynski um at velja stytstu leið 
fyri undirsjóvartunnilin, hetta fyri at minka um váðan í s.v. verkætlanina. 
 
Føroya Arbeiðsgevarafelag saknar tó eina nærri viðgerð av øðrum loysnum, har eisini 
onnur kriteriu enn stytsta leið verða tikin við. Eitt nú hevur Landsverk víst á, at ein loysn 
við portali norðanfyri Sandsbygd gevur eitt betri samfelagsbúskaparligt úrslit, hóast 
longdin á tunlinum verður økt nakað. Um hendan loysnin er tann besta av møguligum 
loysnum, dugir Føroya Arbeiðsgevarafelag ikki at meta um, men greitt er, at verandi loysn 
í lógaruppskotinum ger tað torført at skipa ferðsluna millum Sandoyartunnilin og komandi 
Suðuroyartunnilin uttan stórar íløgur og negativa umhvørvisávirkan. Tí eigur eisini at 
verða mett um aðrar loysnir. 
 
Samanumtikið mælir Føroya Arbeiðsgevarafelag politisku skipanini til at meta nærri um 
aðrar linjuføringar, serliga við atliti til samfelagsbúskaparligt úrslit, skipan av ferðsluni og 
umhvørvislig/fagurfrøðilig atlit. 
 
- Støðutakan til avleiddar verkætlanir 

Føroya Arbeiðsgevarafelag saknar eina støðutakan til avleiddar verkætlanir, sum eru 
neyðugar at fremja sum avleiðing av høvuðsverkætlanini. Tørvur er á at taka støðu til, 
hvussu ferðslan annars verður leidd víðari til og frá tunlinum. Úrslitið av hesum metingum 
kann eisini ávirka, hvør linjuføring fyri Suðuroyartunnilin samanumtikið er tann 
gagnligasta. 
 
Føroya Arbeiðsgevarafelag mælir frá at leggja uppskotið fyri Løgtingið fyrr enn ein 
samlað loysn er klár fyri bæði undirsjóvartunnilin og allar avleiddar verkætlanir, samlaði 
kostnaðurin er kendur og ávirkanin á umhvørvi og livilíkindini uttan um ætlanina, serliga 
av vegagerð, grótgoymslu og ferðslu, bæði undir bygging og framyvir. Annars er vandi fyri, 
at besta loysn ikki verður vald. 

- Samanhangurin í lógaruppskotinum 

Í viðmerkingunum til verkætlanina er skrivað, at nýtt lógaruppskot skal gerast, tá tilboðini 
eru komin inn, og kostnaðurin er kendur. Endamálið við hesum er, at politiska skipanin 
kann steðga á, um kostnaðurin gerst væl størri enn tað, sum mett er frammanundan. 
 
Tá hetta er mannagongdin, sum er vald, tykist tað bakvent, at lógaruppskotið, sum er til 
hoyringar, gevur tunnilsfelagnum heimild at byrja at gera tilkoyringarvegir og inntøk til 
tunnilin, tá tað er samtykt. Um tað skuldi hent, at politiska skipanin vil steðga á, aftaná at 
kostnaðurin er kendur, eru hesar innleiðandi verkætlanir gjørdar til onga nyttu, og hava 
bert negativar búskaparligar og umhvørvisligar avleiðingar. Eisini skapa tær óneyðugar 
bindingar fyri linjuføringina, og trýst á poitisku skipanina. 
 
Grundgevingarnar um, at tað skal verða gagnligt og lækka munandi um váðan at gera 
arbeiðsvegir og forskeringar klárar, eru ikki sannførandi, tá hesi arbeiði bert umboða ein 
brøkpart av samlaða tunnilskostnaðanum. 
 
Tí verður mælt til at bíða við at byrja uppá tilkoyringarvegir og inntøk, fyrr enn samlaða 
verkætlanin er endaliga samtykt av Løgtinginum. 
 
- Grundarlag fyri kostnaðarmetingini 

Vit tosa um dýrastu einstøku verkætlan í føroya søgu, sum fer at ávirka fíggjarviðuskiftini 
hjá landskassanum í nógv ár frameftir. Tì er tað av stórum týdningi, at kostnaðarmetingin 
er so neyv sum til ber, so Løgtingið hevur eitt betri grundarlag fyri støðutakan. At tað eru 
0,6-1 milliard krónur á muni millum kostnaðarmetingina hjá tunnilsfelagnum og tað, sum 
Landsverk kemur til (við at nýta føroyskar eindarprísir) vísur, at kostnaðarmetingin væl 
kann vera neyvari. 
 
Um samanborið verður við aðrar undirsjóvartunlar, er Suðuroyartunnilin í mun til búskapin 
lutfalsliga ein væl størri íløga, enn aðrir undirsjóvartunlar hava verið. Íløgukostnaðurin av 
ávíkavist Vága- og Norðoyatunnlinum svaraði til uml.10-12% í mun til samlaðu 
útreiðslurnar á fíggjarlógini, tá arbeiðið fór í gongd, og til 3-4% í mun til BTÚ. Eystur- og 
Sandoyartunlarnir svaraðu tilsamans til uml. helvtina av fíggjarlógini, og uml. 12% av BTÚ. 
Um roknað verður við einum samlaðum íløgukostnaði av Suðuroyartunlinum á 5 mia kr, 
svarar tað til samanberingar til umleið tveir tríðingar av fíggjarlógini og uml. 17% av BTÚ. 
Tí eigur ein neyvari kostnaðarmeting at verða gjørd, heldur enn bara at upplýsa, at tað eru 
0,6 – 1 milliard á muni millum kostnaðarmetingina hjá tunnilsfelagnum og tað sum 
Landsverk kemur til, við at brúka føroyskar eindarprísir. 
 
Harumframt heldur Føroya Arbeiðsgevarafelag, at kostnaðarmetingin av avleiddum 
verkætlanum eigur at vera greiðari, áðrenn lógaruppskotið verður samtykt, so betri yvirlit 
fæst yvir samlaða kostnaðin. 
 
Í viðmerkingunum til lógaruppskotið stendur heldur ikki, hvør rakstrarkostnaðurin av 
tunlinum og avleiddum verkætlanum verður. Tó sæst í einum fylgiskjali, at tunnilsfelagið 
metir rakstrarkostnaðin av sjálvum undirsjóvartunlinum til 25 mió kr. um árið. 

Spurningurin er so, hvør rakstrarkostnaðurin verður av øðrum avleiddum tunlum og 
vegum. 
 
Harumframt verður spurningurin um møguliga ávirkan á kredittmetingina hjá landinum 
ikki lýstur í viðmerkingunum. Spurningurin er, um tað, at landið átekur sær hesa skyldu, 
kann ávirka kredittvirðið hjá landinum. Um so er, at kredittvirðið minkar, verður sannlíkt 
ein hægri rentukostnaður fyri lán, sum landskassin tekur. Hetta eigur eisini at verða tikin 
við í samlaðu kostnaðarmetingina. Um tað er torført at meta um hetta frammanundan, 
ber til at gera eina meting út frá nøkrum senarium, eins og gjørt er í øðrum førum í 
sambandi við Suðuroyartunnilin. 
 
Endiliga saknar Føroya Arbeiðsgevarafelag eina nærri viðgerð av, um tað í verandi støðu 
er fíggjarliga ráðiligt at fara undir verkætlanina nú, ella um tað eigur at verða bíðað nakað. 
 
- Samfelagsgagn frá verkætlanini 

Føroya Arbeiðsgevarafelag heldur, at um politiska skipanin endaliga samtykkir at fremja 
verkætlanina, eigur hon at verða løgd til rættis, so sum mest av samfelagsgagni fæst 
burturúr henni. 
 
Í viðmerkingunum til lógaruppskotið verður skrivað, at høvuðsendamálið við verkætlanini 
er at venda gongdini í Suðuroy, eitt nú viðv. fólkasamanseting/burðartal, tilknýti til 
arbeiðsmarknaðin og miðalinntøku. 
 
Í hesum sambandi skal Føroya Arbeiðsgevarafelag vísa á norska kanningar, sum vísa, at 
ein lang koyritíð til nærmasta størri bý kann avmarka pendling millum miðøkið og oynna, 
sum fær fast samband, serliga í tí tíðarskeiðnum bummgjald verður kravt. Somuleiðis 
kann ávirkanin á fólkatalið eisini vera avmarkað. Hinvegin vísur tað seg ofta, at ávirkanin 
av fasta sambandinum verður størri, tá tíðarskeiðið við bummgjaldi er av. 
 
Tí kann roknast við, at fasta sambandið neyvan einsamalt loysir tær avbjóðingar, sum 
Suðuroyggin hevur. Onnur politisk átøk eru neyðug, serliga í tíðarskeiðnum undir 
byggingini og tíðini við bummgjaldi. 
 
Føroya Arbeiðsgevarafelag heldur eisini, at meira samfelagsgagn fæst burturúr 
verkætlanini, um hon verður skipað soleiðis, at tað ber til hjá føroyskum ráðgevum og 
arbeiðstakarum at bjóða uppá so stóran part av arbeiðinum sum gjørligt. Hetta kann 
gerast við at býta verkætlanina í smærri hóskandi bitar, har lokalu førleikarnir koma til sín 
rætt. Verkætlanin kemur óivað at hava við sær, at tað verður minni rúm fyri øðrum 
almennum íløgum í hesum tíðarskeiðnum, og tí er avgerandi, at føroyskar fyritøkur fáa 
møguleikan at bjóða seg fram. 
 
Eisini eigur tað at vera gjørd ein ætlan fyri, hvussu verkætlanin í størri mun kann skapa 
varandi virði fyri føryska samfelagið. Eitt nú eiga bústaðir til arbeiðsfólkini at vera av 
slíkum slag, at tey við einari renovering kunnu umskapast til vanligar íbúðir ella 

lestraríbúðir, tá verkætlanin er liðug. Hetta kann alt leggjast til rættist og gerast klárt 
áðrenn sjálvt tunnilsarbeiðið byrjar. 
 
- Ávirkan á íløguætlan landsins 

Tað kemur ikki greitt fram í viðmerkingunum, hvør ávirkanin frá hesari íløguni verður á 
rásarúmið fyri at gera aðrar íløgur. Tað átti eitt nú at verið uppplýst, hvør ávirkanin verður 
á 10-ára íløguætlan landsins. 
 
- Alment innlit 

Føroya Arbeiðsgevarafelag heldur, at tað eigur at vera alment innlit í allar upplýsingar í 
s.v. verkætlanina. Sum vanligt eigur tó at vera møguleiki fyri at undantaka upplýsingar 
um rakstrar- ella vinnuviðurskifti, sum kunnu skaða fíggarlig áhugamál í s.v. verkætlanina. 
 
Vegna nevndina í Føroya Arbeiðsgevarafelagi, 
 
 
 
 
Niels Winther, stjóri 
 
 


